
48ain Sesiwn o Gyfarfod Llawn
Cynulliad Seneddol Prydain ac Iwerddon (BIPA)
Cyflwyniad
1. Cynhaliwyd 48ain Sesiwn o Gyfarfod Llawn Cynulliad Seneddol Prydain ac Iwerddon (BIPA) yn Ysbyty Brenhinol Kilmainham (RHK), Dulyn, rhwng dydd Sul 30 Mawrth a dydd Mawrth 1 Ebrill 2014. Dyma'r degfed tro i'r Cynulliad gynnal cyfarfod yn Nulyn.  
Cynrychiolwyd Cynulliad Cenedlaethol Cymru yno gan David Melding AC, y Dirprwy Lywydd, Joyce Watson AC, William Powell AC, Darren Millar AC, a Lindsay Whittle AC.  Gyda hwy aeth Robert Lloyd-Williams o'r Tîm Cysylltiadau Rhyngwladol.
Y Pwyllgor Llywio
2. Cynhaliwyd y Pwyllgor Llywio ar y nos Sul yng Ngwesty'r Hilton, Kilmainham.  Cynrychiolwyd Cynulliad Cenedlaethol Cymru yn y cyfarfod gan David Melding AC.  Canolbwyntiodd y cyfarfod ar y trefniadau ar gyfer y Cyfarfod Llawn.  Yn y cyfarfod hefyd, trafodwyd y 49ain Cyfarfod Llawn; bydd y Cynulliad yn nodi'r ganrif ers dechrau'r Rhyfel Byd Cyntaf gydag ymweliad â Fflandrys ym mis Hydref.
Roedd David Melding AC yn falch y bydd y Cynulliad yn ymweld â'r fynwent lle mae'r bardd Hedd Wyn (Pte Ellis Humphrey Evans) wedi'i gladdu.
Thema
3. Canolbwyntiodd y Cyfarfod Llawn ar thema  'Dyfodol Gwaith' a 'Diwygio'r Sector Cyhoeddus'.  Cyfeiriodd Enda Kenny TD at thema'r cyfarfod llawn yn ei araith i'r Cynulliad.  Anerchwyd y cyfarfod llawn hefyd gan Richard Bruton TD y Gweinidog Swyddi, Menter ac Arloesi, a Brendan Howlin TD, y Gweinidog Gwariant Cyhoeddus a Diwygio.
Clywodd y Cynulliad hefyd gan siaradwyr gwadd eraill, gan gynnwys Gerry Kindlon, Uwch Is-lywydd Siambr Fasnach Derry, Ann Riordan, Athrofa Wyddoniaeth Iwerddon, Michael O'Leary, Prif Weithredwr Ryanair, y Dr Eoin O'Malley, Ysgol y Gyfraith a Llywodraeth, Prifysgol Dinas Dulyn a'r Dr Richard Boyle, Pennaeth Ymchwil, Cyhoeddi a Chysylltiadau Corfforaethol, Sefydliad Gweinyddiaeth Gyhoeddus.
Crynodeb o'r Cyfarfod Llawn
4. Dechreuodd y Cyfarfod Llawn gyda sylwadau agoriadol a chroeso gan Michael Wardick,  Uwch Dywysydd Treftadaeth RHK.
5. Anerchwyd y cyfarfod llawn gan Brian Hayes, Gweinidog Gwladol Iwerddon yn yr Adran Gyllid. Tynnodd sylw at werth economaidd y berthynas rhwng Iwerddon a'r DU, gan nodi ei fod yn cyfateb i un biliwn o Ewros mewn masnach bob wythnos.
6. Rhoddodd Frank Feighan TD, Cadeirydd Pwyllgor A BIPA (Materion Sofran), grynodeb i'r aelodau o adroddiad y Pwyllgor ar “The Implementation of the Good Friday/Belfast and St Andrews Agreements”.
7. Rhoddodd Jack Wall TD, Cadeirydd Pwyllgor C (Materion Economaidd) - y mae'r Cynulliad yn cael ei gynrychioli arno gan Lindsay Whittle AC -  grynodeb i'r aelodau o adroddiad diweddar y pwyllgor ar ‘Renewable Wave and Tidal Energy’.  Mae copi o'r adroddiad hwn ar gael ar wefan BIPA drwy linc canlynol:  http://www.britishirish.org/committees-reports/ 
8. Bydd y Pwyllgor yn ymweld â Chaerdydd ym mis Mehefin i gael tystiolaeth ar gyfer ei ymchwiliad i 'Ddiweithdra ymhlith Pobl Ifanc'. Bydd Ken Skates AC, y Dirprwy Weinidog Sgiliau, yn rhoi tystiolaeth yn y cyfarfod ac yna bydd ymweliad â Champws Coleg Gwent.
9. Cafwyd areithiau yn y cyfarfod llawn gan Gerry Kindlon, Uwch Is-lywydd Siambr Fasnach Derry, Ann Riordan, Cadeirydd Athrofa Wyddoniaeth Iwerddon, a Frank Ryan, Cadeirydd Buddsoddi yn Iwerddon ar 'Ddyfodol Gwaith'.  Dilynwyd hynny gan sesiwn holi ac ateb gyda'r Aelodau.
Ceir copi o'r areithiau ar wefan Cymdeithas Seneddol Prydain ac Iwerddon drwy glicio ar y linc canlynol:  http://www.britishirish.org/48th-bipa-plenary-session-considers-the-future-of-work/
Dywedodd Joyce Watson AC bod Llywodraeth Cymru wedi newid ffocws ei rhaglenni prentisiaethau ar geisio mynd i'r afael â diweithdra ymhlith pobl ifanc, a chafwyd cryn lwyddiant.
10. Yn dilyn ymweliad â Gerddi Coffa'r Rhyfel yn Islandbridge, anerchodd Michael O'Leary, Prif Weithredwr Ryanair, y cyfarfod llawn ar fater Toll Teithwyr Awyr a chanmolodd Lywodraeth Iwerddon am ei diddymu yn Iwerddon, a thrafododd ddyfodol gwaith yn y diwydiant awyrennau. Dilynwyd hynny gan sesiwn holi ac ateb gyda'r Aelodau.
Gofynnodd Darren Millar AC wrth Mr O'Leary a oedd Ryanair wedi trafod gyda Llywodraeth Cymru y posibilrwydd o hedfan o Faes Awyr Caerdydd.  Atebodd Mr O'Leary gan ddweud bod Ryanair mewn trafodaethau cyson gyda Gweinidog yr Economi, Gwyddoniaeth a Thrafnidiaeth ynghylch hedfan o Gaerdydd, a'i fod yn gobeithio'n fawr y byddai modd hedfan o Gaerdydd yn y dyfodol agos.
11. Anerchwyd yr aelodau gan An Taoiseach, Enda Kenny TD, ynghylch y berthynas rhwng y DU ac Iwerddon ym maes busnes a masnach.  Soniodd hefyd am y rôl bwysig y mae BIPA wedi'i chwarae yn y broses heddwch ac am ymweliad Ei Mawrhydi'r Frenhines ag  Iwerddon yn 2011, ac ymweliad arfaethedig Michael D Higgins, Llywydd Iwerddon, â'r DU ym mis Ebrill.
Gofynnodd Lindsay Whittle AC i'r Taoiseach pa ymdrechion a oedd yn cael eu gwneud gan Lywodraeth Iwerddon i gadw pobl ifanc rhag gadael Iwerddon i ddilyn gyrfa mewn gwledydd eraill, fel yr Unol Daleithiau.
12. Rhoddodd Robert Walter AS, Cadeirydd Pwyllgor B (Materion Ewropeaidd) - y mae'r Cynulliad yn cael ei gynrychioli arno gan William Powell AC - grynodeb o adroddiad diweddar ei bwyllgor ar 'Rôl Banc Buddsoddi Ewrop.'
13. Rhoddodd yr Arglwydd Dubs, Cadeirydd Pwyllgor D (Amgylcheddol a Chymdeithasol) - y mae'r Cynulliad yn cael ei gynrychioli arno gan Joyce Watson AC - grynodeb o waith y pwyllgor ar yr ymchwiliad diweddar i 'Deithwyr Roma' 
14. Trafodwyd 18fed Adroddiad Blynyddol BIPA, a gymeradwywyd wedi hynny.  Caiff copi o'r adroddiad ei gyhoeddi ar wefan BIPA.
15. Trafododd y Cyfarfod Llawn gynnig ynghylch Teithio Hwylus i Bobl â Dementia, a chafodd ei dderbyn.
16. Yna cafwyd anerchiad gan academyddion blaenllaw, y Dr Eoin O'Malley o Brifysgol Dinas Dulyn a'r Dr Richard Boyce o'r Sefydliad Gweinyddiaeth Gyhoeddus a ddaeth â'r cyfarfod llawn i ben gyda thrafodaeth fanwl am ddyfodol y gweithle yn y sector cyhoeddus.
17. Cyflwynodd Andrew Rosindell AS Gynnig Gohirio ffurfiol i ddod â 48ain cyfarfod llawn BIPA i ben.   Roedd yn edrych ymlaen at groesawu holl gydweithwyr BIPA i'r cyfarfod llawn nesaf yn Ashford lle bydd yr Aelodau yn teithio i Fflandrys i goffáu canmlwyddiant y Rhyfel Byd Cyntaf.
Casgliad
18. Roedd hwn yn Gyfarfod Llawn gwerthfawr gydag areithwyr da a chyfraniadau da gan Aelodau'r Cynulliad, a oedd yn gallu dweud beth y mae Cymru'n ei wneud i baratoi pobl ifanc ar gyfer swyddi yn y dyfodol, yn enwedig Twf Swyddi Cymru, polisi arloesol Llywodraeth Cymru i helpu pobl ifanc i gael gwaith.  
19. Ers y cyfarfod, mae Ryanair wedi cyhoeddi y bydd awyrennau'n hedfan o Gaerdydd i Tenerife yn yr hydref, ac y gobeithir trefnu teithiau eraill yn y dyfodol.
Tîm Cysylltiadau Rhyngwladol
Gorffennaf 2014
2 | Tudalen

